Есіміңіз мәңгі жадымда

1941 жылдың  22 маусымы. Күн алқызыл өрт болып, жанып барып батты. Осыдан бір жаман ырым байқалады. Ашық күнде найзағай ойнайтын кездер болады деуші еді. Ал күннің қызарып батқанын қанға боялған майданды елестетеді дейтін үлкендер. «Сондай ұлы қырғыннан аман сақта»,- деді ойға батқан ол дінге сенбесе де, еркінен тыс әлде бір күшке жалынғандай...

Жаңа ғана маужырап ұйқыға батқан зәулім үйлер табанынан тік көтеріліп аспанға бір ұшып қайта көтеріліп быт-шыт болып жерге түседі. Шыңғырған адам даусынан құлақ тұнады. Бейқам ұйқыдағы ата-аналар мен сәбилер бомбаның жарылысында қаза тапқан. Қас қағымда қалалар қанға боялды. Қаншама тұрғындардың өмірмен мәңгілік қоштасқаны белгісіз. Осынау сұрапыл алапатты көзімен көрген оның көңіліндегі бейбіт күндермен бірге жүзеге аспақ арманы қанатынан қиылғандай болды.

Алғашқы абыржу, кімді болсын естен тандырған соғыс өрті алапат түнекті ала келгендей. Бұл түн шошынған, мақсатсыз сапырылысқан, істі неден бастау керектігін білмей дағдарған жанталаспен өтті. Бірақ Отан деген ортақ ұлы ұғым ертеңінде-ақ тығырықтан шығар жол тапты...


Төнген апатқа қарсы шара ойластырған қалалық партия совет ұйымдары солдаттармен бірге қолына қару ұстауға жарайтын ер-әйелді бірден сапқа тұрғызды.. Аспан әлемін ұшқыр самолетпен жын ойнағына айналдырған неміс фашистері совет елінің ең үлкен астанасының бірі Киевті жұтып қоярдай бомба үстіне бомба жаудырды. Сол сәттің өзінде-ақ қала сыртынан орлар қазылып, самолет ататын зеңбіректер өз тұғырына көтерілді. Еңкейген кәрі, ес білген балаға дейін туған жерін қорғауға аттанды. Солардың ішінде менің атамның туған ағасы Рысхан ата Дүйсенғазин де бар еді. Осынау толқын, киелі күштің ортасында жаумен бетпе-бет келген Рысхан ата көп балалы қарапайым шаруа отбасынан шыққан. Ата-анасының тұла бойы тұңғышы, бетке ұстар қаймағы болған. Бұл мақаланы жазбас бұрын алдымен ол кісінің «Жауынгер аға жолымен» атты деректі повесін оқып, мәлімет алдым. Бұл повесте ол кісінің балалық шағы, туып-өсіп нәр алған өңірі Аягөз жайлы, майданға кетіп, қырғын соғыста көрген қиыншылықтары, өмірінің ащы-тұщысы баяндалған. 


Рысхан ата 1927 жылы туып, 70 жыл ғұмыр кешіп, 1997 жылы дүниеден өткен. Үнемі халқы үшін, Отаны үшін аянбай қызмет еткен, жүрегі елім, жерім, халқым деп соққан өте қарапайым, кішіпейіл, мейірбан адам болған екен. Сол елге, жерге деген ыстық махаббат оны сол қайнаған қырғын алапат соғыс майданына алып барды. 1942 жылы майданға шақырылып, 2 рет ауыр жараланып, 1945 жылы шілде айында  аман-есен елге оралған. Соғыста көрсеткен ерліктері үшін І,ІІ дәрежелі соғыс орденімен марапатталған. Екінші Белоруссия майданындағы 415-дивизияның құрамындағы 686-артполктың 1-дивизионында карта жасаушы болған. Осының өзінен ол кісінің өте сауатты болғанын байқайсың. 


Бүкіл саналы ғұмырын журналистика саласында өткізіп, өз заманында бірнеше газеттерде тілші, 1963 жылдан өмірінің соңына дейін Аягөз аудандық «Алға» газетінің бас редакторы қызметін атқарған. Медицина тақырыбында аудармашылықпен айналысқан екен. 


Бейбіт күнде елге оралған Рысхан ата 1945 жылы үйленіп, отбасын құрады. Жұбайы екеуі 5 ұл, 5 қыз тәрбиелеп өсіріп, өмірінің соңына дейін бақытты да мәнді ғұмыр кешкен. Ол кісі үлгілі, өнегелі үлкен жанұяның басшысы, ұйтқысы бол білген. Балаларының барлығы жоғары білімді. Қазіргі таңда өздері сүйіп таңдаған мамандық иелері. Әжеміз әлі тірі, 88 жаста. 


Атамнан Рысхан ата жайлы сұрағанымда, ол кісінің жайдары, бауырмал, көпшіл, елге сыйымды, ақжарқын, ақ көңіл, еңбекқор, нағыз патриот болғанын айтты. «Мен туысы, туған інісімін, менен есту бір бөлек, жалпы оның жақсы адам болғанын көзі көрген жұрттың барлығы айтып бере алады»,- деді атам. 


Өмірі мен ерлігі өнеге болған атамды мақтанышпен айта отырып, бабалар рухына тағзым етемін. Бүкіл қатарластарым мен келешек ұрпақ атынан есімдеріңіз бен ерліктеріңізді кейінгі ұрпаққа үлгі етіп өтуге сөз беремін. 

